Nafarroako Parlamentuko Mahaiak, 2016ko urriaren 17an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintza-ekimena erabiliz, Geroa Bai, EH Bildu Nafarroa eta Podemos-Ahal Dugu parlamentu-taldeek eta Izquierda-Ezkerrako foru parlamentarien elkarteak foru lege proposamena aurkeztu dute, Nafarroako Foru Komunitateko Administrazioko langile publikoei 2012an etendako aparteko ordainsariaren parte ordaindugabea ordaintzekoa.

Hori horrela, Legebiltzarreko Erregelamenduko 148. eta 158. artikuluetan ezarritakoarekin bat, Eledunen Batzarrari entzun ondoren, hona

ERABAKIA:

1. Agintzea Nafarroako Parlamentuko Aldizkari Ofizialean argitara dadin Foru Lege proposamena, Nafarroako Foru Komunitateko Administrazioko langile publikoei 2012an etendako aparteko ordainsariaren parte ordaindugabea ordaintzekoa.

2. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako.

3. Foru lege proposamen hori irakurketa bakarreko prozeduraz izapidetzea.

4. Zuzenketak aurkezteko epe bat irekitzea, eztabaidari ekiteko Osoko Bilkuraren egunaren aurrekoaren eguerdiko hamabietan bukatuko dena. Zuzenketak Legebiltzarreko Mahaiari aurkeztu beharko zaizkio.

Iruñean, 2016ko urriaren 17an

Lehendakaria: Ainhoa Aznárez Igarza

Foru Lege proposamena, Nafarroako Foru Komunitateko Administrazioko langile publikoei 2012an etendako aparteko ordainsariaren parte ordaindugabea ordaintzekoa.

ZIOEN AZALPENA

Espainiako Gobernuak langile publikoei zuzendutako hainbat neurri hartu zituen 2012an zehar; besteak beste, urte hartako abenduan ordaindu beharreko aparteko ordainsaria etetea. Neurri hori foru erkidegoko administrazio publikoen zerbitzuko langileei ere aplikatu zien UPNren Nafarroako Gobernuak.

Urte haren amaiera aldean, Nafarroako Parlamentuak abenduaren 28ko 28/2012 Foru Legea onetsi zuen, zeinaren bidez aldi baterako osagarri pertsonal bat sortu zen erosahalmenaren galera berdintzeko, eragina 2012an berean izanen zuena, Nafarroako Administrazio Publikoen zerbitzuko langileen ordainsariari dagokionez neurri hark izanen lukeen ondorena arintzera bideratua. Halere, foru lege hori ezin izan zen aplikatu, Konstituzio Auzitegiak horren eraginkortasuna eten zuelako, Estatuko Gobernuko lehendakariak kasuko inpugnazioa aurkeztu ondoren.

Krisi ekonomikoaren ondorioz administrazio publikoen zerbitzuko langile guztiek azken urteotan egindako ahalegina dela-eta (langileria-murrizketak, lansariak izoztea), eta sektore publikoari eman behar zaion bultzada dela-eta, neurriak ezarri beharra dago, langile publikoek albait lasterrek berreskura dezaten galdutako erosahalmena.

Halatan, Gobernu berriak egutegi bat finkatu zuen Nafarroako Foru Komunitateko langile publikoek modu mailakatuan jaso dezaten 2012an etendako aparteko ordainsariaren parte ordaindugabe hori, halako moduan non 2018ko urtarrilean eginen bailitzateke azken ordainketa.

Halaber, 2015aren amaiera aldean, Geroa Bai, EH Bildu Nafarroa, Podemos-Ahal Dugu eta Izquierda-Ezkerra parlamentu-taldeek erabaki bat hartu zuten, 2016rako Nafarroako Aurrekontu Orokorrei buruzko urtarrilaren 29ko 1/2016 Foru Legean jaso zena.

Foru lege horren hogeita hamabosgarren xedapen gehigarriak, aurrekontu gehikuntzei buruzkoak, honako hau dio: “2016ko aurrekontu-ekitaldiaren barruan, “Laugarren xedapen gehigarria. Toki entitateek parte hartzeko funtsaren tratamendua” delakoaren barruan adierazitakoa kendu gabe, bai Ospitaleguneko sukaldeen itzulketa, bai 2012an kendutako aparteko soldatatik ordaintzeko dagoen zatiaren itzulketak lehentasunezkoak izanen dira beren kopurua 2016ko ekitaldian zehar handitzeko orduan, diru-sarrerei buruzko aurreikuspenak horretarako bidea ematen dutenean”. Xedapen hori indarrean da, nahiz eta gaur egun ez dagoen ziurtasunik azken baldintza hori 2016a bukatu aitzin beteko ote den.

Halakorik gertatuko ez balitz, eta Gobernuak itzulketa egiteko hasiera batean finkatutako egutegia aurreratzeko xedez, behean sinatzen dugun parlamentu-taldeok honako lege proposamen hau aurkezten dugu, jakinda 2017an zehar gauzatuko direla Hitzarmen Ekonomikoa gaurkotze aldera Estatuarekin akordio bat lortzera bideratutako negoziazioak.

Artikulu bakarra.

Nafarroako Gobernuak era honetan ordainduko du 2012an langile publikoei kendutako aparteko ordainsaritik ordaindu gabe dagoen partea.

1. Etendako aparteko ordainsariaren 100eko 25, 2017ko urtarrilaren lehen bost egunetan.

2. Gainerakoa, 2017ko ekitaldian zehar itzuliko da, baldin eta inguruabar hauetakoren bat gertatzen bada:

– Aurrekontuan aurreikusitakoa baino diru-sarrera handiagoak gertatzea.

– Estatuarekin Hitzarmen Ekonomikoa gaurkotzeko lortzen den akordiotik etortzea aurrekontuan jasotakoa baino funts-fluxu handiagoak Foru Komunitatearen alde.

– Aparteko diru-sarrerak gertatzea, Nafarroako Aurrekontu Orokorretan jasotakoez harago, legeak aldez aurretik ezarritako xedea ez dutenak, edo aurrekontuetan aldez aurretik jasotako finantza-gastuen murrizketak gertatzea.

Azken xedapen bakarra. Indarra hartzea.

Foru lege honek Nafarroako Aldizkari Ofizialean argitaratu eta biharamunean hartuko du indarra.

